
Güneyin möhtəşəm Şeyx Səfi kompleksi
Güney Azərbaycanın əzəmətli keçmişə şahidlik edən möhtəşəm tarixi 
memarlıq abidələri sırasında  Ərdəbil şəhərində yerləşən Şeyx Səfi 
kompleksi nadirliyi və məfkurəvi önəmi ilə xüsusi seçilir. Kompleks 
orta əsrlərdə Ərdəbildə Səfəviyyə sufi təriqətinin əsasını qoymuş Şeyx 
Səfiəddinin məzarı üzərində inşa 
edilən məqbərə ətrafında formalaşıb 
və buradan ad alıb. 

Xatırladaq ki, Şeyx Səfiəddin 
1252-ci ildə Ərdəbil şəhəri yaxınlı-
ğında yerləşən Kələxoran kəndində 
anadan olub. Nəsil şəcərəsi yeddinci 
imam Musa əl-Kazimə (m.754-800) 
gedib çatan Şeyxin beşinci babası 
Firuzşah Qızılbaş o nəsildən Ərdəbilə 
gəlib məskunlaşan ilk şəxs hesab 
olunur. Görkəmli şərqşünas V.Bartold 
bu sülalənin banisi Şeyx Səfiəddin və 
onun nəslindən bəhs edərkən bildirib: 
“Bu Ərdəbil şeyxləri, şübhəsiz, fars 
deyil, türk mənşəlidirlər”. İ.Petruşevski 
də eyni qənaətdə olub: “İlk Səfəvi 
şeyxləri Ərdəbildə yaşamışlar, onların 
doğma dili Azərbaycan dili olmuşdur”. 
“Ey piri-türk”( ey türk müqəddəsi), 
“türk gənci”, “türk oğlu”– deyə çağırı-
lan Şeyx Səfinin türk olması bu gün 
də şübhə doğurmur. 

XVI əsrin əvvəlində Təbrizdə 
Səfəvilər dövlətini elan etmiş 
sülalənin şahları babalarına məxsus 
Ərdəbil məqbərəsinə böyük önəm 
verərək onun genişləndirilməsini və 
zənginləşdirilməsini təşviq ediblər. 
Şah İsmayıl Xətainin dövründə Şeyx 
Səfinin türbəsinin fasadı nəfis kaşı 
işləmələrlə bəzədilib. Onun oğlu I 
Təhmasibin dövründə Şeyx Səfinin 
xatirəsinə möhtəşəm memarlıq 
abidəsi olan məscid inşa edilib. I Şah 

Abbasın dövründə isə kompleksə Çi-
nixana binası əlavə edilib.

Nəfis çini qab nümunələrinin top-
landığı və sərgiləndiyi bina getdikcə 
böyük kitabxanaya və mədəni 
tədbirlər mərkəzinə çevrilib. I Abbasın 
dövründə burada rəsmi görüşlər də  
keçirilib. Kompleksin həyətlərindən 
birində isə Çaldıran döyüşünün 
şəhidləri dəfn edilib. Pəhləvilərin 
hakimiyyəti zamanında bu məzarlıq 
dağıdılıb. İran–Rusiya müharibəsi 
zamanı şəhəri işğal etmiş ruslar 
səfir A.Qriboyedovun göstərişi ilə çi-
nixananın nadir qab kolleksiyası və 
qiymətli kitablar qarət edilərək Sankt-
Peterburqa aparılıb. Məscid üçün to-
xunulmuş böyük Şeyx Səfi xalçasının 
sorağı isə sonralar Londonun Albert 
və Viktoriya Muzeyindən gəlib.

Yeri gəlmişkən əlavə edək ki, 
Avropa elmi ədəbiyyatında həm də 
Ərdəbil xalçası adı ilə tanınan “Şeyx 
Səfi” I Təhmasibin sifarişi ilə 1539-cu 
ildə Şeyx Səfi məscidi üçün xalçaçı 
Məsud Kaşani tərəfindən toxunub. 
Ümumi sahəsi 56,12 kvadrat metr 
olan (10,51 m x 5,34 m) xalının bədii 
əsasını “Ləçək-türünc” kompozisiyası 
təşkil edir. Xalının mərkəzindəki onaltı 
guşəli göl – türünc günəşi, qübbələr 
isə ondan ayrılan şüaları andırır. Na-
xış örtüyü gül-çiçək rəsmlərindən 
ibarətdir. Ətrafdakı saysız-hesabsız 
əlvan naxışlar kainatdakı ulduzların 
rəmzi kimi düşünülüb.

Kompleksə müxtəlif dövrlərdə inşa 
edilmiş türbələr, məscid, Çinixana və 
yaşayış binaları daxil olub. Bütün bu 
tikililər bir neçə həyət ətrafında for-

malaşdırılıb. Kompleksin şimal-qərb 
tərəfində zəngin bəzədilmiş giriş 
portalı var. Həmin portaldan sonra 
yerləşən daha sadə dizaynlı, soldan 
üçtağlı, sağdan isə birtağlı nişlərlə 
əhatələnmiş portal geniş bağa aparır. 

Tikili bazar meydanı tərəfdən də 
görünüşünü təkrarlayır. Bağ həyətinin 
qarşı tərəfində yerləşən digər bir por-
tal bağı böyük həyətlə əlaqələndirən 
kiçik həyətə açılır. Bu həyətin girişi 
31 metr uzunluğu və 16 metr eni olan  
böyük həyətə açılır. Daş döşənmiş 
həyətin mərkəzində hovuz yerləşir. 
Böyük həyət ətrafında səkkizbucaqlı 
məscid, ona bitişik isə Şeyx Səfi 
türbəsi yerləşir. 

Çinixana binası birbaşa həyətlə 
əlaqələndirilməsə də bir tərəfdən 
məscid binasına bitişir. Məscidin ar-
xasında, Şeyyx Səfi türbəsi ilə yanaşı, 
daha bir neçə türbə, o cümlədən Şah 
İsmayıl Xətainin türbəsi yerləşir. Xatır-
ladaq ki, Səfəviyyə təriqəti və Səfəvilər 
sülaləsinin banisi Şeyx Səfi, Səfəvi 
təriqəti və Ərdəbil hakimliyinin rəhbəri 
Şeyx Heydər, Ağqoyunlu şahzadəsi, 
Uzun Həsənin və Dəspinə xatunun 
qızı, Şeyx Heydərin həyat yoldaşı 
Aləmşah bəyim,  Səfəviyyə təriqətinin 
şeyxi (1494–1524), Səfəvilər 
dövlətinin ilk şahı (1501–1524), şair  
Şah İsmayıl Xətai, onun  həyat yolda-
şı, Səfəvi dövlətinin Şahbanusu Taclı 
Bəyim, Səfəvilər dövlətinin ikinci şahı 
(1524–1576),  şair  I Şah Təhmasib, 
onun həyat yoldaşı, Şahhiran Pərixan 
Sultanın anası, Şəki hakimi Şamxal 
xanın bacısı Sultan Ağa xanım Şeyx 
Səfi məzarlığında dəfn olunublar.

XIV əsrdə Ərdəbil şəhəri yer-
li şeyxlərin iqamətgahına çev-
rilib. Ərdəbil şeyxlərinin əvvəl 
Azərbaycanda, daha sonra isə bü-
tün İranda siyasi hakimiyyəti ələ 
keçirmələrindən sonra XVI əsr bo-
yunca şəhərin ölkə həyatında rolu və 
mövqeyi yüksəlib.  Həmin dövrlərdə 
Ərdəbilə səfər etmiş səyahətçilər onu 
böyük və canlı ticarət mərkəzi kimi 
təsvir ediblər.  

Səfəvilər sülaləsinin (1501–1736) 
ailə türbələrinin Ərdəbildə yerləşməsi 
də şəhərin əhəmiyyətinin artmasına 
təsir göstərən mühüm amil olub. XVI 
əsr ərzində Şeyx Səfinin şəhərdə 
yerləşən türbəsi ətrafında geniş dini-

memarlıq kompleksi formalaşıb. Bu 
memarlıq kompleksi şiə müsəlmanlar 
arasında böyük nüfuz qazanmaqla 
mühüm ziyarətgaha çevrilib. Böyük 

vəqf torpaqları olan kompleks təkcə 
Ərdəbilin deyil, həm də ətraf ərazilərin 
iqtisadi inkişafında mühüm rol oyna-
yıb. 

Şəhərin 10 kilometrlik mərkəzi 
hissəsini əhatə edən kompleksin 
mədrəsələri, karvansarayları, bazarla-
rı və ticarət sıraları Qacarlar dövründə 
siyasi qısqanclıq və bədxahlıqla 
dağıdılıb, çoxsaylı kəndləri və əkin 
əraziləri əlindən alınıb, bu dini-mədəni 
mərkəzin rolu tamamilə kiçildilib. 
Kompleksdə və ətrafda sıxışdırılan 
seyidlər və şeyxlər Azərbaycanın şi-
malı işğal edildikdən sonra Qafqazda 
ruspərəst dini-aristokratik elita yara-
dan Rusiya hakim dairələrinə sığın-

maq üçün Arazın bu tayına yayılıblar.
Şeyx Səfi kompleksinin memarlıq 

özəlliklərini incələyən mütəxəssislər 
göstərirlər ki, tikililərdə stalaktitlərin və 
portalın digər ərazilərinin səthi şirəli 
kaşılarla örtülüb. Dekorativ bəzəklər 
arasında kifayət qədər realistik təfsirə 
malik nəbati motivlər üstünlük təşkil 
edir. Stalaktitlərin altında yerləşən 
dayaz nişlər həndəsi xarakterli orna-
mental kompozisiyalarla bəzədilib. 
Portalda güllərlə dolu vaza elemen-
ti xüsusi diqqət çəkir. Vazaların hər 

iki tərəfində mükəmməl çəkilmiş to-
vuzquşu təsvirləri yerləşir. Həmin 
motiv sonradan cüzi dəyişikliklərlə 
Azərbaycan divar rəssamlığının əsas 
motivlərindən birinə çevrilməklə Şəki 
xan sarayı, Şəkixanovların evi, Şuşa-
da Mehmandarovların evi, Qarabağ 
xan sarayı, İrəvan Sərdar sarayı və 
sair tikililərdə də təkrarlanıb. 

Şeyx Səfi türbəsi və ona bitişik 
səkkizbucaqlı məscid əzəmətli me-
marlıq abidəsi olmaqla Azərbaycanın 
qülləvari türbələrinin ən mükəmməl 
nümunələrindən biridir. Azərbaycanın 
erkən qülləvari türbələrinin pirami-
dal və konik dam hissəsinə malik ol-
ması, Şeyx Səfi türbəsinin də əvvəl 
belə örtüklə tamamlanmasını eh-
timal etməyə əsas verməklə onun 
dövrümüzə çatmış oxvari gümbəz 
örtüyünün XVI əsr yenidənqurması 
zamanı inşa edildiyini göstərir. 

Türbənin silindrik korpusu qırmızı 
və şirələnmiş mavi kərpiclərin fiqurlu 
hörgüsü ilə bəzədilib. Mavi şirələnmiş 
kərpiclərin düzümü nəticəsində 
türbənin fasadında “Allah” sözü çox-
lu sayda təkrarlanır. Digər qülləvari 
türbələr kimi, Şeyx Səfi türbəsinin 
də həcmi daş sokol üzərində daya-
nır. Binanın xarici həcminin kompo-
zisiyasında türbənin korpusundan 
günbəzinə keçidin tamamilə düz həll 
edilməsi də diqqət çəkir. 

Orta əsr Azərbaycan memarlığın-
da polixromiya tam inkişafına məhz 
Ərdəbil tikililərinin dekorativ həllində 
çatıb. XV əsrdə mayolik ornamenti-
kası və nəbati naxışlara keçid (Təbriz 
Göy məscidinin simasında) Ərdəbil 
kompleksində inkişafı davam etdi-
rilib. Göy məsciddə bitki təsvirləri 
müəyyən stilləşdirmə elementləri da-
şısalar da, Ərdəbil kompleksində bu 
cür təsvirlər kifayət qədər realistik 
təfsirə malikdir. Ərdəbil kompleksində 
ən çox tətbiq edilmiş kompozisiya isə 
güldanlarla kompozisiyadır. Böyük 
mürəkkəbliyə baxmayaraq, bütün or-
nament kompozisiyaları müxtəlif yığ-
ma elementlərdən həyata keçirilib. 

Mütəxəssislər göstərirlər ki, Şeyx 
Səfi kompleksinin əsas əhəmiyyətli 
cəhətlərindən biri də onun, aid oldu-
ğu tipin inkişafında mühüm əhəmiyyət 
kəsb edən portallarıdır. Feodal döv-
rü şərq memarlığında geniş yayılmış 
portal kompozisiyaları Azərbaycan 
memarlığında ən bitkin nümunələri ilə 
təmsil olunub.

Şeyx Səfi kompleksi Bakıdakı 
Şirvanşahlar saray kompleksi ilə ya-
naşı, Azərbaycanda orta əsr memar-
lıq komplekslərinin dövrümüzə tam 
şəkildə çatmış nadir nümunəsidir.   
Kompleks UNESCO tərəfindən 
Ümumdünya irs siyahısına daxil edilib. 

Hazırladı:  
Tahir AYDINOĞLU,  

“Xalq qəzeti”

İranı urana çevirən Turan
(əvvəli 1-ci səhifədə)

Əvvəlcə imperiya təfəkkürü məsələsinə ay-
dınlıq gətirək. Ötən əsrin əvvəllərində Qacar 
türklərinin hakimiyyətinə son qoymuş Pəhləvi 
sülaləsinin özündən əvvəlki böyük mirasa 
sahiblənməsi bir çox problemli məsələlərə yol 
açdı. O zaman Rza şah və oğlu Məhəmmədrza 
İran azərbaycanlılarına qarşı assimilyasiya 
siyasəti yürütməyə başladılar. Belə siyasətin 
aparılması dövlətçiliyin türkçülüyə əsaslanmış 
tarixi mirasına açıq-açığına qəsd idi. 

Bu qəsd müasir dövrdə də davamlı xarakter 
daşıyır və İranın fars şovinizminə əsaslanmış 
ideologiyasının bazasını təşkil edir. Fars şovi-
nizmi üçün müstəqil Azərbaycan adlı dövlət yal-
nız tarixi səhvin məhsuludur. Söhbət 1813-cü 
ilin Gülüstan və 1828-ci ilin Türkmənçay 
müqavilələrindən gedir. O müqavilələrdən ki, 
Azərbaycanı iki hissəyə bölmüşdü. Ancaq 
nəzərə alaq ki, Rusiya ilə müqavilə bağla-
yan dövlətin adı İran deyildi. İran adı son-
ra dövriyyəyə girdi. Onu da nəzərə alaq ki, 
uzun illər sovet tarixşünaslığı da Gülüstan və 
Türkmənçay müqavilələrinə Rusiya ilə İran 
arasında imzalanmış sənədlər kimi yanaşmış-
dı... 

İran adı Pəhləvilərin hakimiyyətə 
yiyələnməsinin məhsulu kimi meydana çı-
xıb. Bu ad tarixi kökünü eramızın 226-651-ci 
illərində mövcud olmuş fars mənşəli Sasanilər 
imperiyası zamanından götürür. Qədim im-
periyaya sahiblik ovqatına köklənmiş Pəhləvi 
sülaləsi isə ad anlamında fars etimalogiyasını 
əsas tutub. Yəni İran adını. Ancaq ərazi baxı-
mından türk torpaqlarına aid edib. Çox güman 
ki, ideologiyanın daha dərin qatlarında o tor-
paqların Sasanilərə məxsusluğu amili var. 

Bu baxımdan fars şovinizminə əsaslanmış 
mövcud İran ideologiyası özündə rusların ad-
larını çəkdiyimiz iki müqavilə ilə əldə etdikləri 
ərazilərə iddia potensialını yaşadır. Əraziyə id-
dia ərazinin insanına da iddia deməkdir. Bu an-
lamda İran Prezidentinin köməkçisi Əli Əkbər 
Vilayətinin Azərbaycan xalqını “gözlərinin 
işığı” adlandırması mümkündür. Ancaq bizim 
də Arazın o tayında gözümüzün işıqları var. 
Onlar öz ana dillərində təhsil hüququna malik 
deyillər, qəzetləri belə yoxdur. Cənab İlham 
Əliyev İran məktəblərində Azərbaycan dilində 
tədris məsələsini əbəs yerə vurğulamır: “Biz 
İran məktəblərində Azərbaycan dilində tədris 
məsələsini ona görə qaldırırıq ki, əks-təqdirdə, 
ana dilində danışan İran azərbaycanlıları dilin 
ədəbi komponentini itirirlər və Azərbaycan dili 
sadəcə məişət səviyyəsində qalır”.

Azərbaycan türkləri İran adlı məmləkətin 
dövlətçilik tarixində xüsusi yer tutmuş xalq-
dır. Bu xalqı assimlyasiyaya məruz qoymaq 
Səfəvi, Əfşar, Qacar adlı türk mirasını sıra-
dan çıxarmağa, vurğunu daha qədimə –fars 
mənşəli Sasanilərin üzərinə qoymağa hesab-
lanıb. Tipik imperiya təfəkkürü məhz budur. 
Farslaşdırma siyasəti də bundan nəşət alır. 

***
Bu siyasətin daşıyıcıları daim 

əndişədədirlər. Ətraflarındakı türk tərəqqisini 
özlərinə təhdid sayırlar. Azərbaycan Prezidenti 
bildirir: "Mən İranın üç prezidenti – Hatəmi, 
Əhmədinejad və Ruhani ilə işləmişəm. Bütün 
bu illər ərzində bugünkünə bənzər vəziyyət ya-
ranmamışdı. Heç vaxt İran bizim sərhədimizdə 
bir neçə ay müddətində iki hərbi təlim 
keçirməmişdi. Heç zaman Azərbaycana qarşı 
bu qədər nifrət və hədə-qorxu ilə dolu bəyanat 
verilməmişdi”.

Bəli, İrandan Azərbaycana yönəlik 
bəyanatlar indiki qədər təhdid və hədə-qorxu 
motivli deyildi. Çünki indiyədək Azərbaycan 
ərazi bütövlüyünü bərpa etməmişdi, torpaqları-
mız işğaldaydı. O işğalda ki, onda İran izləri də 
var. Ən əsası, indiyədək Zəngəzur dəhlizi kimi 
böyük türk ideyası aktuallaşmamışdı. Hazırda 
bunlar reallıq olduğundan və Azərbaycanın 
bölgədə nüfuzu artdığından, Tehran narahat-
lıq keçirir. Ona görə Ermənistanın ərazi bü-
tövlüyünü özü üçün “qırmızı xətt” adlandırır. 
Əslində, o xəttin Ermənistanla yaxından-uzağa 
hər hansı əlaqəsi yoxdur. İran strateqləri daha 
böyük məsələləri düşünürlər. İrəvanla yaxınlıq 
yalnız bir vasitədir.

***
Bəli, imperiya təfəkkürü İranın siyasi 

xəstəliyi və psixozudur. Vurğuladığımız kimi, 
ölkə ətrafda baş verənləri yalnız özünəqəsd 
müstəvisində görür. Bu mənada, Tehranın 
beyin mərkəzləri “Qafqaz böhranı və İra-
nın milli təhlükəsizliyi, Qarabağ məsələsi 
ilə bağlı dosye” kimi sənədlər hazırlayırlar. 
Bu sayaq sənədlər Azərbaycanın 44 gün-
lük müharibədəki zəfərini heçə endirməyə, 
bölgədə Türkiyə–İsrail–Azərbaycan üçbucağı-

nın hərəkətə keçdiyini bildirməklə, ona qarşı 
daxili müqavimət hazırlamağa hesablanıb. 

Belə sənədlərin müəllifləri bildirirlər ki, 
Azərbaycanın apardığı Vətən müharibəsinin 
yekunları Cənubi Qafqaz regionunda geosiyasi 
şok yaradıb. Təbii ki, bunu Tehranın səhvi kimi 
də dəyərləndirmək təmayülləri güclüdür. He-
sab edilir ki, İran Yaxın Şərqə diqqət yetirməklə 
öz sərhədindəki coğrafi məkanda baş verənləri 
nəzərdən qaçırdı və uduzdu. Məsələn, Tehran 
Universitetinin siyasi elmlər professoru, Yaxın 
Şərqdə əməkdaşlıq və münaqişə tədqiqatları 
qrupunun üzvü Həmid Əhmədi yazır ki, Dağlıq 
Qarabağ bölgəsinin ermənilərin məskunlaşdığı 
ərazilərinin mühüm hissəsi Stalinin “parçala və 
hökm sür”! siyasətinə əsasən Azərbaycana da-
xil edilib. Onun bildirdiyinə görə, “1990-cı illərin 
əvvəllərindəki müharibədən sonra təkcə Dağ-
lıq Qarabağı deyil, ərazisinin digər hissələrini 
itirən Bakı hökuməti otuz il ərzində bu əraziləri 
geri almağa çalışıb”. Bunun reallaşması isə 
professor H.Əhmədinin fikrincə, bölgədə ma-
raqları olan Türkiyə və İsrailin köməyi ilə baş 
tutub. İranlı alim bir qədər də irəli gedərək bil-
dirib ki, İslam Respublikasının Azərbaycandakı 
diplomatları İranın üzləşdiyi çətinlikləri ya başa 
düşmədilər, ya da görməzlikdən gəldilər, Bakı-
nın pantürkist siyasətini, anti-İran hərəkətlərini 
müşahidə edərək, Azərbaycan iqtidarı qarşı-
sında təslimçilik siyasətini əsas götürdülər.

Sən demə, Tehrandakı bəzi beyin 
mərkəzləri 132 kilometrlik İran–Azərbaycan 
sərhədinin Azərbaycanın nəzarətinə 
keçməsini ermənilərin İranla sərhəd zolağı-
nın azalması kimi görür və bunu Tehranın 
milli təhlükəsizliyinə zidd təmayül qismində 
qiymətləndirirlər. Bu məqamı Yaxın Şərqdə 
Münaqişə və Əməkdaşlıq Departamentinin 
katibi Nəcme Məlekianın “44 günlük Qara-
bağ müharibəsinin İran üçün nəticələri” adlı 
məqaləsində də görmək mümkündür. 

“Qarabağ böhranının İranın təhlükəsizliyinə 
təsirləri” sərlövhəli məqalənin müəllifi, 
beynəlxalq əlaqələr üzrə fəlsəfə doktoru, 
Yaxın Şərq Strateji Araşdırmalar İnstitutu-
nun tədqiqatçısı Hirad Moxiri isə bildirir ki, 
İran İslam Respublikası son üç onillikdə 
Azərbaycanla Ermənistan münaqişəsində 
vasitəçi kimi yüksək riskli diplomatiya və 
məsləhətləşmələr həyata keçirib. Ancaq  
2020-ci ildə regionda baş verən son hadisələr 
İranın qərar qəbul edən şəxsləri və siyasətçiləri 
üçün ciddi və yeni problemlər yaradıb. 

Beynəlxalq münasibətlər üzrə magistr 
Babək Şəfii özünün “Dağlıq Qarabağ və İran 
İslam Respublikasının təhlükəsizliyi” adlı 
məqaləsində professor həmkarlarının iddia-
larını bir qədər də “komplektləşdirir”. O ya-
zır: “Dağlıq Qarabağ Respublikası” bir ölkə 
kimi müstəqilliyini elan edərsə, İranın bu 
“müstəqillikdən” faydaları o olacaq ki, ölkə 
şimal-qərb sərhədlərində iki döyüşən tərəf ara-
sında bufer zonaya çevriləcək, dənizə çıxışı ol-
mayan və İslam Respublikası ilə ortaq sərhədə 
malik bölgə üçün tranzit dəhliz funksiyası da-
şıyacaq, ərazi Tehranın yerli məhsulları üçün 
uyğun istehlak bazarı rolunu oynayacaq.

“2020-ci ilin iyul ayında Dağlıq Qarabağ 
böhranının münaqişə zonasından kənarda 
yerləşən Tovuz rayonunda – Azərbaycan və 
Ermənistan sərhədində baş vermiş toqquş-
malarda polkovnik Polad Həşimov və onun bir 
neçə hərbçisinin həlak olması iki ölkə arasında 
30 illik münasibətlərdəki köhnə böhran tarixi-
ni yenilədi” kimi fikirlərin müəllifi beynəlxalq 
əlaqələr üzrə doktorant, Yaxın Şərq Strateji 
Araşdırmalar İnstitutunun tədqiqatçısı Hü-
seyn Zeynalian Boruceni isə özünün “2020-ci 
ilin  Qarabağ böhranı münaqişələri, oyunçu-
ların nailiyyətləri və uğursuzluqları” sərlövhəli 
məqaləsində İranı bölgədəki son proseslərdə 
uduzan tərəf kimi qiymətləndirir. 

İran düşüncə mərkəzləri tərəfindən daxili 
ictimai rəyin Azərbaycana qarşı qaldırılmasına 
hesablanmış bu sayaq fəaliyyətlərə dair fakt-
ların sayını bir qədər də artırmaq, digər daha 
dərin məqamlara diqqət yetirmək mümkündür. 
Şübhəsiz, gələcəkdə mövzuya qayıdacağıq. 
Vurğulamaq istədiyimiz başlıca məqam isə 
budur ki, Azərbaycan dövləti cənub qonşu-
sunda belə xoşagəlməz siyasi məqsədlər 
güdən təmayüllərin varlığından yaxşı 
xəbərdardır və addımlarını mövcud reallığı cid-
di dəyərləndirərək atır. Buna görə Azərbaycan 
Prezidenti bildirir: “Biz hər zaman istənilən anti-
Azərbaycan bəyanatına və hərəkətinə cavab 
vermişik və verəcəyik. Bu səbəbdən biz İran 
ilə sərhəddə hərbi təlimlər keçirməli olduq ki, 
onlardan qorxmadığımızı nümayiş etdirək. Biz 
həyat tərzimizin, Azərbaycanın dünyəvi inkişaf 
vektorunun və azərbaycanlıların, o cümlədən 
İranda yaşayan azərbaycanlıların müdafiəsi 
üçün əlimizdən gələni edəcəyik. Onlar xalqı-
mızın bir hissəsidir”.

Ə.RÜSTƏMLİ, “Xalq qəzeti”

Urmiya gölü ekoloji terror hədəfində

İranın Azərbaycan vilayətində Urmiya gölünün quruması artıq uzun 
zamandır müzakirə mövzusudur. Bu, Güney Azərbaycan sevdalısı olan hər 
kəsi narahat edir.   Təəssüf ki, gölün qurumasının qarşısını almaq üçün İran 
hökuməti və beynəlxalq ekoloji təşkilatlar ciddi addımlar atmırlar.   

Dünən bir qrup ziyalı – xaricdə ya-
şayan güneyli soydaşlarımız  Bakıda 

toplaşaraq “Urmiya gölünün qurudul-
ması” ilə bağlı ictimai müzakirə təşkil 

ediblər. “Beynəlxalq hüquq sahəsində 
maarifləndirmə və tədqiqatlar” İctimai 
Birliyinin sədri, Bakı Dövlət Universi-
tetinin müəllimi Səftər Rəhimli Urmiya 
gölünün ekoloji fəlakət yaşadığını və 
bu təhlükənin qarşısı tezliklə alınma-
sa, gölün tamamilə quruyub yox ola-
cağını bildirib.   

“Güney Azərbaycan Demokra-
tik Türk Birliyi” (GADTB) təşkilatının 
sədri Əjdər Tağızadə çıxışında qeyd 
edib ki, Urmiyanın bilərəkdən quru-
dulması həyata keçirilir. Gölə axan bir 
sıra çayların qarşısı kəsilir.

Güneyli soydaşımız ekspert 
Babək Azəroğlu 100 ildən bəridir ki, 
İran rejiminin öz daxili siyasətini anti-
Azərbaycan mövqeyindən qurduğu-
nu faktlarla bildirib. “Urmiya gölünün 
qurudulması da birbaşa bu siyasətə 
xidmət edir. Məqsəd insanları kompakt 
yaşayış yerlərindən didərgin salmaq 
və onların başını digər problemlərlə 
qatmaqdır”. Digər cənublu ekspert 

Səttar Sevgin İranda hər zaman etnik 
diskriminasiya aparmaq, Azərbaycan 
türklərini farslaşdırmaq, əritmək, yox 
etmək istiqamətində siyasət həyata 
keçirildiyini vurğulayıb. O bildirib ki, 
Azərbaycan Respublikası xalqımızın 
milli varlığını qorumasaydı, cənubda 
öz doğma dilimiz tamamilə unudular-
dı.

Tanınmış türkoloq, filologiya 
elmləri doktoru, professor Firudin 
Cəlilov isə söyləyib ki, Urmiya gölü-
nün qurudulmasının iki səbəbi var: 
“Bunlardan birincisi təbiətlə, digəri 
insanların müdaxiləsi ilə bağlıdır. Aral 
gölü də bu cür qurudulmuşdu. Gölə 
axan çayların axarı dəyişdirilmişdi, 
bununla da göl qurumuşdu, ekoloji 
vəziyyət pisləşmişdi. Eyni vəziyyət 
Urmiya gölü ilə də bağlıdır”.

Digər çıxışçılar da İran rejiminin 
azərbaycanlı əhalinin sıx yaşadığı 
ərazilərdə törətdiyi ekoloji terrordan 
və ayrı-seçkilik siyasətindən danışıb-
lar.  

Anar TURAN,  
“Xalq qəzeti”

İranda edam və həbslər davam edir
Xarici media İranda davam edən kütləvi iğtişaşların təşkilatçılarına 
qarşı amansız cəza tədbirləri barədə tükürpədici xəbərlər yayır. “Mehr” 
agentliyinə istinadla verilən bir məlumatda bildirilir ki, İranın Ali 
Məhkəməsi İsrailin xeyrinə casusluq və adam oğurluğu ittihamı ilə  
4 nəfəri ölüm cəzasına məhkum edib.

Xəbərdən aydın olur ki, 2022-ci ilin 
iyun ayında İslam İnqilabı Keşikçiləri Kor-
pusu İsraillə əlaqəsi olduğu iddia edilən 
cinayətkar qrupun üzvlərini həbs edib. 
Ölkənin hakimiyyət orqanlarının açıqla-
masına görə, həbs olunan cinayətkarlar 
şəxsi və ictimai əmlakı dağıdıb, insanları 
oğurlayıb və başqa  cinayətlər törədiblər.

Aparılan təhqiqatdan sonra Ali 
Məhkəmə İsrailə casusluq və adam oğurluğu ittihamı ilə 4 iranlını ölümə 
məhkum edib. 3 nəfər isə ölkənin təhlükəsizliyinə qarşı cinayət törətmək, 
adam oğurluğunda iştirak etmək və qanunsuz silah saxlamaq maddələri ilə 
5 ildən 10 ilədək azadlıqdan məhrum edilıb.

“Xalq qəzeti”

